
31. januar 2022 UPA2022/129 
 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara: 

Nipilersortartut nipilersornikkut isertitaat B-tut nalunaarsorsinnaanngortinnissaat pillugu, A-tulluunniit 

akileraartussatut nipilersortitsisumiit akissarsitinneqartarlutik toqqagassinneqarsinnaanngornissaannut 

periarfissat pillugit Naalakkersuisut misissoqqullugit Inatsisartut aalajangiiffigisassaattut siunnersuut. 

Inatsisitigut suut allanngortinneqassanersut misissuinerup qulaajassavai, qanorlu taamatut 

aaqqissuussinikkut allaffissornikkut aningaasatigullu kingunerissanerai takutinneqassallutik.  

Misissuinnerup inernera Inatsisartunut agguaanneqassaaq kingusinnerpaamik UPA2023. 

(Inatsisartunut ilaasortaq Aqqalu C. Jerimiassen, Atassut) 

Tunngavilersut: 

Ukiorpassuit nipilersortartut atugaat pitsanngorsarniarlugit oqallittoqartarsimavoq. Tapiisarnikkut 

aaqqissuussinerit assigiinngitsut qaqinneqartarsimapput, eqqartorneqartuartarporlu nipilersorneq 

anersaakkut, kulturitsinnut kinaassutsitsinnullu inuiannut nukittorsaataasussatut tunissutaasoq. 

Ajunngilluinnarpoq. Siunnersuutittali tunngavigineruaa nipilersornikkut inuussutissarsiuteqarnerup 

nukittorsarnissaa, nipilersortartut amerlanerit inuussutissarsiutigilersinnaaniassammassuk. 

Akileraartarnikkullu tulluarsaanissaq siunertaraarput nipilersortartooriaatsinut marlunnut atorsinnaasoq. 

Tunngaviusumimmi tamatta assigiimmik akileraartussaavugut. Isummersortoqartarporlu, ataasiakkaat 

immikkullu akileraartinneqarlutik pineqassanngitsut. Massakkulli akileraartarnikkut inatsisitsinni 

taassumalu nalunaarutaani immikkut nipilersortartut akileraartussaatitaasutut allaqqapput, A skat-

eertussaallutik. Tassa imaappoq ullumikkutut itsillugu inuussutissartiuteqartuniit allaniit nipilersortartut 

pineqarput. Soormiuna taava allanngortinniaripput? Sooruna nipilersortartut A-mik akileraartarnerat 

ajoqutigineqartutut oqaatigineqartoq? 

Piviusorli ilimagisamiit takorlooruminaanneruvoq. Nipilersortartooriaatsilli marluusut oqaatigisatsituut, 

tamarmik nipilersorusupput akissarsiutigalugulu. Nipilersortartut siulliit tassaaput 

amerlanerussuteqangaartut, ulluinnarni suliffeqartut ilaatigullu weekendini nipilersortarlutik. Tassaniittut 

amerlanerpaat A skat-imik akileerusupput, tassa akileraareerlutik akissarsiassatik tigorusuppaat, 

taamaalillutillu pappiliarsornissaq namminerlu akileraarutissat isumagisariaqarnagit, iluamillu 

nalunaarsuisimannginnikkut akileraarutissanik akiligassatsinnissartik pinaveersaartillugu. 

Nipilersortartulli tullii tassaapput nipilersortartut namminersortut, nipilersortartutut 

inuussutissarsiuteqartut. Taakku ikittunnguupput, namminersortutullu nalunaarsorusullutik. Nipilersuutinik 

atortorissaarutinillu nipilersornerminni pisariaqartitaminnik pisisarlutik, soorlu aalisartoq qassutinik, 

angallammik motorimik allanillu inuussutissarsiutiminut atorfissaqartitsisoq. Ajoraluartumilli ullumikkut 

inatsisaasoq nalunaarummilu atuuttumi akiligassamik nassiussisinnaatitaanngillat nipilersorsimatillutik, 

nammineerlutillu ataavartumik akileraarutissatik isumagisinnaatitaanagit aningaasartuutitik 

matussusereerneranni. Allat inuussutissarsiuteqarlutik namminersortut taamaassinnaapput. Taakkuuppullu 

nipilersortartut B-mik akileraarsinnaasariaqartut. 

Oqartoqassajunnarsivorlu, ilami massakkut inatsit malillugit aningaasartuutigisimasatik 

matussuseqqaarlugit akileraarsinnaareerput. Aap, taamaaliorsinnaapput, kisianni taamaallaat ukiumut 

ataasiaannarlutik taamaaliorsinnaaput utertoorutigalugillu, ataavartumiunngitsoq. Kinaluunniit 

inuussutissarsiuteqarluni namminersortoq aperigaanni aamma taamatut akileraartarnini 

ingerlakkusunneraa, soorunalimi naamivik. Sooq nipilersortartut allaanerussappat? 

Taamaatumik nipilersortartooriaatsinut taakkununnga marlunnut inatsisitit tulluarsaaffigineqarnissaat 

pillugu siunertaqarpugut. Nipilersortartunut weekendini nipilersortartunut A-millu 

akileraaruteqarusuttunut, kiisalu inuussutissarsiutigalugu nipilersortartunut B-millu 

akileraaruteqartarusuttunut. Taamaattumillu nipilersortartut nammineerlutik A-mik immaqaluunniit 

namminersortutut inuussutissarsiuteqartutut nalunaarsorsimallutik B-mik akileraaruteqartarnissamut 

periarfissinneqassagaluarpata, suut pitsaaqutaallutillu ajoqutaasinnaanerinik, suut periarfissaanerinik, 

kiisalu inatsisitigut aningaasatigullu kingunissaat pillugit Naalakkersuisut misissueqqullugit 

peqqorusuppagut.  

Qanoq ililluta inatsisit allanngortissinnaavagut nipilersortartut amerlanerit nipilersornermik 

inuussutissarsiuteqalersinnaanissaannik aqqutissiuunniarlugit, nipilersortartullu allat aaqqissuisut 

aqqutigalugit akileraaruteqareerlutik akissarserusuttunut, tassa amerlanerussuteqarluartuusut 

eqqornerlunngikkaluarlugit. 

Nipilersortartoq eqqiaasutuulli aalisartutuullu periarfississinnaanerparput? 

 

Pisortanut aningaasatigut allaffissornikkullu kingunerisassat: 

Siunnersuutip atuutilersinnissaanut misissuititsinissaq pisariaqarpoq, Inatsisartunut agguaassassaq. 

Allaffissornikkut aningaasartuutissat, nutserisitsinissaq ilanngullugu illikartinneqarnissaannut 

naatsorsuutigineqassaaq ukiup affaata nalinganut suliaqartoqarnissaa, 250.000 kr. 

Namminersorlutik inuussutissarsiuteqartunut aningaasatigut allaffissornikkullu kingunerisassat: 

Soqanngilaq. 

Innuttsasunut aningaasatigut allaffissornikkullu kingunerisassat: 

Soqanngilaq. 

 


